
Til bæjarstjórnar Mosfellsbæjar


Mosfellsbæ 10.07 2007
 
Efni: Athugasemdir við deiliskipulag tengibrautar úr Helgafellslandi um Álafosskvos að Vesturlandsvegi 
Varmársamtökin (kt. 560606 1760) fara þess á leit við bæjaryfirvöld í Mosfellsbæ að tengibraut úr Helgafellslandi um Álafosskvos verði sett í mat á umhverfisáhrifum framkvæmda, sbr. lög um mat á umhverfisáhrifum nr. 106/2000 (2. viðauki 10 (c) sem nánar er útfærður í 3. viðauka sömu laga, 1.ii, v, vi. 2. iii, iv. 3. i, v.)

Varmársamtökin telja að hagsmuni bæjarfélagsins sé einungis hægt að tryggja með upplýstri ákvörðun þar sem öll samfélagsleg áhrif Helgafellsbrautar og framkvæmda sem af henni leiða á umhverfi, atvinnustarfsemi og íbúa í Mosfellsbæ eru tekin inn í myndina. 

Vegaáætlanir í og við Álafosskvos fyrr og nú
Varmársamtökunum er ljóst að á aðalskipulagi Mosfellsbæjar hefur verið gert ráð fyrir vegi á þessum stað síðan 1983. En ennfremur að frá þeim tímapunkti hafa aðstæður á svæðinu í og við Álafosskvos tekið gagngerum breytingum. Vegurinn er ekki lengur lítil safngata sem þjóna á 200 manna byggð heldur tengibraut sem skv. deiliskipulagstillögunni á að þjóna a.m.k. 3000 manna byggð sem þýðir skv. útreikningum Fjölhönnunar ehf. að, þar til frekari uppbygging á sér stað, munu allt að 10 000 bílar aka um veginn á sólarhring. Þessi umferð mun leiða til viðvarandi hávaða sem ekki var gert ráð fyrir í upphafi og hafa afgerandi áhrif á atvinnustarfsemi, umhverfi og líf íbúa á svæðinu allt frá Helgafellslandi inn í miðbæ Mosfellsbæjar, en þangað mun tengibrautin í framtíðinni liggja, skv. aðalskipulagi Mosfellsbæjar 2002-2024 og samgönguáætlun Vegagerðarinnar 2012-2014. Tengibraut á þessum stað hefur jafnframt önnur afar neikvæð áhrif sem ekki hafa verið greind áður eins og nánar verður getið um síðar.

Ljóst er að sá hávaði sem svo þungri umferð fylgir spillir útivistargildi svæðisins og er afar líklegur til að deyða þá atvinnustarfsemi sem stunduð er og stefnt er að að byggja upp á þessu svæði, sbr. aðalskipulag Mosfellsbæjar 2002 –2024, deiliskipulag Álafosskvosar 1997, Umhverfisskipulag Mosfellsbæjar 1997 og Atvinnu- og ferðamálastefnu Mosfellsbæjar 1999-2003 o.fl. 

Uppbygging í trausti yfirlýstrar stefnu bæjaryfirvalda
Í trausti þeirrar stefnumörkunar sem fram kemur í ofangreindum gögnum hefur undanfarinn áratug átt sér stað mikil uppbygging í   Álafosskvos. Atvinnustarfsemi á svæðinu er sérstaklega viðkvæm fyrir hávaða og viðbúið að fyrirhuguð lega tengibrautarinnar leiði til þess að atvinnulíf í Kvosinni leggist af og uppbygging stöðvist. Sú vitneskja sem fram kemur í eftirfarandi staðhæfingu í greinargerð með aðalskipulagi Mosfellsbæjar 2002-2024 segir það sem segja þarf um þá áhættu sem bæjaryfirvöld eru að taka með óupplýstri ákvörðun um staðsetningu tengibrautarinnar: 

"Óviðeigandi hár útfærslustaðall tengibrauta (miðað við umhverfi eða stærð hverfis) hefur víða ýtt undir gisnun byggðar og skaddað bæjarmynd og yfirbragð þéttbýlis." Greinargerð með aðalskipulagi Mosfellsbæjar, bls. 49. 
Umhverfisskýrsla: Rangar forsendur og ónógar upplýsingar
Hljóðstyrksútreikningar (eða hljóðvist)
Það vekur sérstaka athygli að höfundar umhverfisskýrslu sem fylgir deiliskipulagi tengibrautarinnar taka þá staðreynd ekki inn í mat á valkostum að nýting svæðisins og atvinnulíf beinlínis þrífst á þeirri friðsæld sem ríkir við bakka Varmár í Álafosskvos. Enginn greinarmunur er í samanburðinum gerður á áhrifum núverandi umferðarþunga um Álafossveg og þeim sem við bætist með tilkomu tengibrautarinnar, þ.e. 10 000 bílar á sólarhring. Umferðarþungi nú er beinlínis lagður að jöfnu við það sem síðar verður með þeirri einföldu ábendingu að þarna sé hvort sem er vegur. Hljóðstig ætti hins vegar í ljósi þeirra áhrifa sem það hefur á útivistargildi, líf og störf íbúa að vera veigamesti þátturinn í mati skýrsluhöfunda á umhverfisáhrifum tengibrautarinnar en nú bregður svo við að þeir hafa ekki einu sinni vitneskju um hljóðstig og hljóðvarnir vegna umferðarhávaða þar sem engir slíkir útreikningar fylgja deiliskipulags-tillögunni. Þar sem hönnun tengibrautarinnar hefur tekið umtalsverðum breytingum frá fyrri tillögum verður að telja þennan skort á lykilatriðum eins og hljóðvist áfellisdóm yfir skýrslunni. 

Loftgæði – veðurfarsþættir og landslag 
Landslag hefur ýmis áhrif á veðurfarslega þætti og þar með þarf að taka tillit til þessa við mat á umhverfisþættum. Eins og flestir vita eru kvosir skjólsælar og má því gera ráð fyrir að bílaútblástur í Kvosinni hafi mun meiri neikvæð áhrif í Kvosinni og þar með á íbúa og gesti þar og á nærliggjandi útivistar- og náttúruverndarsvæði, heldur en ef tengibrautin lægi ofan Ásahverfis eins og Varmársamtökin hafa lagt til.   Ekki má heldur gleyma því að losun bifreiða á mengandi köfnunarefnisoxíðum sóti o.s.frv. er mest  fyrst eftir að ökuferð hefst og þar sem um tengibraut í íbúabyggð er að ræða mun sennilega um helmingur bíla sem aka um brautina vera nýræstir og mengunaráhrif þeirra eftir því.   Ásabraut liggur hins vegar á fremur opnu og vindasömu svæði og er því mun betra þynningarsvæði og mun mengun  frá umferð um Ásabraut því hafa mun minni áhrif á íbúa Ásahverfis.   Þessum þáttum er hins vegar engin gaumur gefinn í skýrslunni.   
Vatnabúskapur
Hér kristallast enn og aftur máttleysi umhverfismats þegar einvörðungu afar takmarkaðar skipulagseiningar eru metnar. Ekkert tillit er tekið til áhrifa hinnar nýju íbúabyggðar á vatnabúskap Varmár, enda er markmið skýrslunnar að meta áhrif tengibrautarinnar eingöngu.   Hins vegar eru áhrif íbúabyggðarinnar áreiðanlega talsverð og munar þá enn meir um álag tengibrautarinnar sem liggur samsíða ánni í rétt rúmlega 30 m fjarlægð.   Rannsóknir sýna að aukið álag á fallvötn í þéttbýli leiðir af sér stórvægilegar sveiflur í vatnsrennsli og fábrotið lífríki. Hverfisvernd Varmár er lögbundin í aðalskipulagi Mosfellsbæjar. Á þessum umdeilda kafla tengibrautarinnar er 50 m verndarbelti Varmár einskis virði. Það á að virða hverfisverndina og náttúruverndarlög, sérstaklega þar sem um er að ræða svæði á náttúruminjaskrá.   

Landfræðileg umgjörð svæðisins: Sjónræn upplifun
Landslag svæðisins einkennist af kvos og myndar hlíðin sem vegstæðið liggur um þann hluta 'skálarinnar' í landslaginu sem lýtur í norðvestur. Aðkomunni að byggðinni við Álafoss   hefur frá því að Álafossvegur var lagður fylgt sérstök upplifun. Vegfarendur koma að Kvosinni, þ.e. 'barmi skálarinnar' og blasir þá óvænt við þeim byggðin sem liggur við Varmá á botni Kvosarinnar. Áhrifum af staðsetningu tengibrautarinnar á þessum stað má líkja við að kvarnað sé gróflega upp úr barmi dýrmætrar postulínsskálar en sú eyðilegging leiðir af sér að hin ánægjulega og óvænta upplifun sem fylgt hefur aðkomunni að Kvosinni heyrir sögunni til. 

Landnotkun samrýmist ekki stærð landrýmis
Tengibrautin mun liggja um afar þröngt landsvæði og á sér enga útvíkkunarmöguleika öðruvísi en að rifin verði niður fleiri hús við vegstæðið. Breidd rýmisins næst byggð er mest tæplega 50 m, þ.e. milli árinnar sem rennur meðfram gömlu verksmiðjubyggingunni og þess húss sem næst liggur í Brekkulandi. Liggur vegurinn í innan við 15 m fjarlægð frá híbýlum íbúa við Brekkuland og við Álafossveg ofaní Kvosinni. Í ljósi þess að mikil uppbygging mun eiga sér stað í framtíðinni við minni Skammadals sem leiða mun til mun meiri umferðarþunga en nú er áætlaður er sú ákvörðun að leggja tengibraut um Álafosskvos afar óskynsamleg í augum þeirra sem varðveita vilja gamla verksmiðjuhverfið við Varmá og bera hag íbúa svæðisins og útivistarfólks í brjósti. 

Gatnamót Helgafellsbrautar og Álafossvegar færast inn í Kvosina
Deiliskipulagstillagan sem hér um ræðir gerir ráð fyrir að horfið sé frá fyrri tillögu um að gera nýjan veg í framhaldi af Álafossvegi inn og út úr Kvosinni meðfram Varmá í átt að Vesturlandsvegi. Þess í stað er lagt til að gatnamót Álafossvegar og Helgafellsbrautar verði færð inn í Kvosina og staðsett í hlíðinni á móts við fyrstu húsin í Brekkulandi og ofan við lítið einbýlishús sem fyrrum eigandi ullarverksmiðjunnar, Sigurjón Pétursson, lét reisa og bjó í við brúna yfir Varmá.   Í ljósi sögunnar, heilsufarslegra hagsmuna íbúa og útivistarfólks á svæðinu og þeirrar atvinnustarfsemi sem rekin er og áætlað er að reka í framtíðinni í Álafosskvos er þessi lausn með öllu óviðunandi sökum áhrifa vegna kyrrstöðu bifreiða við gatnamótin sem leiða mun til mikillar hávaða- sjón-, útblásturs- og svifryksmengunar á svæðinu. Auk þess sem rjúfa verður hljóðvarnarmúrinn sem gert var ráð fyrir í fyrri tillögu. 
Vegfarendur þurfa að aka upp og niður brekku mjög nálægt húsum í Kvosinni og þvera tengibrautina til að komast leiðar sinnar sem sér í lagi að vetrarlagi mun auka stórlega á slysahættu og umferðartafir.   Ljóst er að umferð langferðabifreiða um Kvosina leggst af. 

Þessi staðsetning veldur jafnframt enn frekari eyðileggingu á landslagi og aðkomu að Álafosskvos.   Byggðin á sér afgerandi upphaf og endi og engum dylst hvar Kvosin byrjar hvort sem komið er að henni austan eða vestan megin en með þessari nýju aðkomu verður upplifun svæðisins í heild allt önnur. 

Hvorki eyðileggingin á landslagi Álafosskvosar né afar neikvæð áhrif gatnamótanna inn í Kvosinni eru metin að verðleikum í samanburði á valkostum í umhverfisskýrslunni. Höfundar hennar ganga meira að segja svo langt að halda því fram að þessi tenging, þ.e. valkostur nr. 2, sé besti kosturinn. Hvar var hin faglega þekking skipulagsfræðinganna þegar þessi ályktun var dregin?

Tillaga Varmársamtakanna: Ásabraut – betri landnýting

Þessar tvær deiliskipulagstillögur sýna báðar með óyggjandi hætti að ómögulegt er að tengja Álafossveg við Helgafellsbraut svo viðunandi sé. Í rökréttu framhaldi af þessari niðurstöðu ítreka Varmársamtökin þá tillögu sína að hætt verði við lagningu tengibrautar um Álafosskvos og hún þess í stað færð í útjaðar byggðar við Ásahverfi. Þar er nægjanlegt rými fyrir veginn og lítill missir af því byggingarlandi sem þar er fyrirhugað vegna mikillar nálægðar þess við helstu umferðaræðar á höfuðborgarsvæðinu, þ.e. Vesturlandsveg og Þingvallaveg. Eins hafa fulltrúar í bæjarstjórn Mosfellsbæjar bent á að þarna sé mikið veðravíti sem fasteignakaupendum finnst vafalaust lítið spennandi kostur. Þar sem þessar veðuraðstæður hafa til þessa ekki hamlað umferð um Þingvallaveg sem liggja mun steinsnar frá 'Ásabraut' er lítið að óttast í sambandi við þessa staðsetningu, enda gert ráð fyrir tengibraut ofan Ásahverfis undir hlíðum Helgafells að Þingvallavegi á skipulagi. 

Verndargildi Varmár og sérstaða Álafosskvosar 
Varmá er frá upptökum til ósa á náttúruminjaskrá og eru ósar hennar jafnframt friðaðir. Varmársamtökin telja að ekki megi spilla umhverfi Varmár meira en orðið er og hvetja í því sambandi bæjaryfirvöld í Mosfellsbæ til að virða lög um náttúruvernd, skipulags- og byggingarlög og lög um mat á umhverfisáhrifum við gerð deiliskipulags tengibrautarinnar. 

Varmá er ein fárra varmáa landsins. Jarðhiti er ein aðalundirstaðan í ferðaþjónustu á Íslandi og því afar mikilvægt að standa vörð um slíka náttúruperlu sem Varmá og bakkar hennar eru. Að sögn jarðfræðings Orkuveitu Reykjavikur tæki sennilega aðeins stuttan tíma (eitt –tvö ár) að fá hverina sem einkenndu Varmársvæðið fram yfir 1970 upp á yfirborðið að nýju. Varmársamtökin hvetja bæjaryfirvöld í Mosfellsbæ til að sýna framsýni. Að okkar mati gæti verndun Varmár og endurheimt þeirra náttúrugæða sem svæðið býr yfir orðið undirstaðan að uppbyggingu fjölbreyttra atvinnuvega í sveitarfélaginu og á höfuðborgarsvæðinu öllu þegar fram í sækir. Með framsýni gæti Mosfellsbær skapað sér sérstöðu sem gerir bæinn að áhugaverðum kosti í augum fólks í leit að búsetu, útivistarfólks og ferðamanna. 
Það er markmið íslenskra stjórnvalda að stuðla að sjálfbærri þróun innan sveitarfélaga og eiga fáir bæir jafn góða möguleika á að standa sig í þeim efnum og Mosfellsbær. Varmársamtökin fara því þess á leit við bæjarstjórn Mosfellsbæjar að hún skoði vandlega það sem samtökin hafa fram að færa í skipulagsmálum á Varmársvæðinu. 

Í þessu sambandi skiptir sérstaða Álafosskvosar höfuðmáli. Gamla verksmiðjuhverfið við Álafoss er með sínu einstaka samspili sögulegra minja og náttúru eitt helsta djásn bæjarfélagsins. Það liggur í hjarta bæjarins og er vegna þess ´staðaranda' sem þar ríkir, - og í felast mikil menningarsöguleg verðmæti og atvinnutækifæri, -vinsælasti áningarstaður ferðamanna og útivistarfólks í Mosfellsbæ. Varmársamtökin telja að hughrifin sem fólk verður fyrir sem kemur í kvosina séu forsendan fyrir uppbyggingunni sem þar á sér stað.   Náttúrustemning í bland við verslun, handiðnað, tónlist og myndlist, jógaiðkun o.fl. er til þess fallin að ýta undir frekari uppbyggingu í ferðaþjónustu og auðga atvinnulíf í Mosfellsbæ. Með lagningu tengibrautar um Álafosskvos er friðsældinni sem einkennir staðinn spillt og þar með stoðunum kippt undan atvinnulífi og útivist í Kvosinni. 

Náttúrufegurð og áhugaverð sérkenni eru forsendan fyrir uppbyggingu í ferðaþjónustu og útivist á Íslandi sem og annarsstaðar. Þetta á við um Álafosskvos og er því ósk Varmársamtakanna að staðsetning tengibrautarinnar verði skoðuð með heildarhagsmuni sveitarfélagsins og framtíð þess í huga og reynt verði að finna tengibrautinni stað sem ekki hefur þessi afar neikvæðu áhrif á ásýnd Mosfellsbæjar sem lífvænlegs samfélags. 

Það vekur furðu að höfundar umhverfisskýrslunnar virða þessi einstöku gæði svæðisins sem að áliti Varmársamtakanna á sér enga hliðstæðu á Íslandi algjörlega að vettugi í samanburði sínum á valkostum. Náttúrulegu umhverfi á bökkum Varmár við Álanes er gefið meira vægi í skýrslunni en því menningarlandslagi sem einkennir byggðina við Álafoss. Við drögum mjög í efa að slíkar niðurstöður umhverfismats standist skoðun, sbr. ákvæði um hverfisvernd í skipulags- og byggingarlögum en þar er ekki síður gert ráð fyrir varðveislu menningarminja. [1]
Skortur á samráði: rangar forsendur notaðar í umhverfisskýrslu
Ákvörðunarvald í skipulagsmálum liggur ekki óskorað hjá skipulagsyfirvöldum sveitarfélaga. Skv. skipulagslögum verður að hafa samráð við íbúa þegar framkvæmdir hafa meiriháttar áhrif á velferð íbúa og umhverfi. Þetta samráðsferli hefur verið virt að vettugi af   skipulagsyfirvöldum í  Mosfellsbæ og förum við því þess á leit við bæjarstjórn að allt ákvarðanaferlið verði tekið upp að nýju og skipulagstillögur unnar í samræmi við markmið og anda skipulagslaga. 

Tekin var einhliða ákvörðun af bæjarstjórn, þ.e.a.s. ekki haft samráð við íbúa um staðsetningu tengibrautarinnar og ekki boðið upp á, né rannsakaðir aðrir möguleikar á staðsetningu hennar sem þó blasa við. 

Það vekur enn og aftur furðu að skýrsluhöfundar sem vinna eiga sitt verk eftir lögum um umhverfismat áætlana, nr. 105/2006, hafa ekkert við þennan skort á samráði bæjaryfirvalda við hagsmunaaðila, aðra en landeigendur í Helgafellslandi að athuga. Höfundar skýrslunnar höfðu heldur ekkert samráð við Varmársamtökin við úrvinnslu á þessari einu tillögu samtakanna af mörgum sem þeir notuðu við samanburðinn, þ.e. valkost 5. Áttum við einn fund með skipulagsfræðingum verkfræðistofunnar Alta sem vann skýrsluna þar sem við reyndum að koma á framfæri upplýsingum um okkar tillögur og er skemmst frá því að segja að þær upplýsingar koma hvergi fram í skýrslunni. 

Þessi ambaga á skýrslunni verður þess valdandi að mat skýrsluhöfunda á tillögu samtakanna er ekki pappírsins virði. Byggðar eru rangar forsendur inn í skýrsluna sem notaðar eru í neikvæðum tilgangi, þ.e. til að mínusa ágæti okkar tillögu, þ.e. valkosts nr. 5. 

Tengibraut yfir Álanes hefur lengi verið á skipulagi. Við endurskoðun á aðalskipulagi var götunni að sögn skipulagsfulltrúa breytt í safngötu sem þjóna á umferð úr Helgafellshverfi. Lögðu Varmársamtökin til að gatan yrði tekin út af skipulagi sem bæjaryfirvöldum þótti óráðlegt. Þar sem ekki var orðið við ósk samtakanna ákváðum við að sýna þessa leið á uppdrætti af okkar tillögu, - íbúum Mosfellsbæjar til upplýsingar um þá vegagerð sem til stendur að framkvæma á öllu svæðinu. Staðsetning götunnar er ekki hluti af okkar tillögu heldur endurspeglar hún eingöngu það sem fram kemur á aðalskipulagi Mosfellsbæjar og deiliskipulagstillögu að III. áfanga Helgafellslands. Vegurinn kemur hvergi fram í mati skýrsluhöfunda á tillögum Mosfellsbæjar og eru niðurstöður samanburðarins því byggðar á röngum forsendum. [2]
Skipulagsfræðilegir ágallar: Mat á heildaráhrifum framkvæmda skortir 

Ein afar neikvæð aukaverkun af fyrirhugaðri legu tengibrautarinnar er að hverfin sem að henni liggja verða aðgreind og slitin úr tengslum hvert við annað. Í stað þess að skapa umhverfi sem stuðlar að samgangi íbúa, hreyfanleika innan svæðisins og samnýtingu á þjónustu er svæðinu með staðsetningu tengibrautarinnar skipt upp í eyjar. Þessi uppskipting kemur í veg fyrir hagkvæma nýtingu og niður á lífsgæðum íbúa. Íbúar Ása- og Landahverfis eru t.d. hólfaðir inni og slitnir úr tenglum við Varmársvæðið. Álafosskvos einangrast frá báðum þessum byggðakjörnum og íþrótta- og skólasvæði vestan Vesturlandsvegar. 

Varmársamtökin telja að það sé tvímælalaust hagur íbúa á svæðinu að hafa sem best aðgengi að Varmánni, Álafosskvos og þeirri fjölbreyttu starfsemi sem þar fer fram. Einangrun hverfanna á aðeins eftir að koma niður á lífsgæðum íbúa og virka til lækkunar fasteignaverðs á öllu svæðinu. Um leið mun þessi alvarlegi fylgifiskur tengibrautarinnar hafa skaðleg áhrif á byggðaþróun, fjárhag og ásýnd sveitarfélagsins. Það er því ósk samtakanna að Mosfellsbær skoði málið frá grunni og nýti sér þekkingu íbúa sinna til að tryggja sem farsælasta lausn á málinu öllum til handa. 

Áhrifum tengibrautar á umferð í miðbænum stungið undir stól
Ein verstu áhrifin af legu tengibrautar um Álafosskvos er að leiða þarf 10 000 bíla umferð meðfram íþróttasvæðinu inn í miðbæ Mosfellsbæjar, sbr. aðalskipulag Mosfellsbæjar 2002-2024 og samgönguáætlun Vegagerðarinnar 2012-2014. Hefur þessi lega svo afdrifaríkar afleiðingar fyrir miðbæ Mosfellsbæjar og umferðarmannvirki við Vesturlandsveg að Varmársamtökunum þykir ástæða til að leggja legu tengibrautarinnar í dóm allra íbúa. Gefur auga leið að hægt væri að losna við þessa umferð og vandræðin sem henni fylgja ef tillaga Varmársamtakanna um að leggja tengibrautina í útjaðar byggðar í Ásahverfi yrði fyrir valinu. 

Enn og aftur veita skýrsluhöfundar þessum afar neikvæðu áhrifum af legu tengibrautar um Álafosskvos á bæjarlíf í Mosfellsbæ ekki athygli. Engin tilraun er gerð til að meta heildaráhrif tengibrautarinnar fyrir bæjarfélagið heldur komist að þeirri niðurstöðu án upplýstrar úttektar á raunverulegum áhrifum tengibrautarinnar að valkostur nr. 2 sé skásti kosturinn. 

Helsti ávinningur: Að komast á sem skjótastan hátt á milli A og B
Helstu rök bæjaryfirvalda fyrir legu tengibrautar um Álafosskvos hafa hingað til verið að með þessum hætti komist íbúar Helgafellshverfis á sem skjótastan hátt til og frá miðbæ Mosfellsbæjar. Í ljósi þess að dregið er til muna úr umferðarhraða í nýrri tillögu að hönnun tengibrautarinnar dettur þessi ávinningur um sjálfan sig. Varmársamtökin hafa reyndar frá upphafi dregið ágæti þessarar röksemdafærslu í efa. Í okkar huga eiga bílnotendur ekki að hafa forgang á verndarsvæðum sem þessum, heldur hjólreiðarmenn, börn og fótgangandi vegfarendur. 
Engar áður óþekktar upplýsingar um umhverfisáhrif að finna í skýrslunni 

Varmársamtökin telja að vegna skorts á upplýsingum um umhverfismengun og áhrif framkvæmda á lífríki og breytingar á vatnsmagni Varmár sé kynning á deiliskipulagi tengibrautarinnar ófullnægjandi. Ennfremur hefur ekkert samráð verið haft við íbúa, menningarsögulegt gildi byggðarinnar við Álafoss ekki metið að verðleikum og áhrif á atvinnustarfsemi og líf íbúa ekki rannsökuð o.s.frv. Förum við því þess á leit við bæjaryfirvöld að fram fari mat á umhverfisáhrifum framkvæmdanna. 

Það vekur athygli að engar upplýsingar sem ekki voru núþegar kunnar um umhverfisáhrif framframkvæmdanna koma fram í umhverfisskýrslunni. Þessi vinnubrögð ásamt matsniðurstöðum bera sláandi vott um þann ásetning verkkaupa að ætla sé að leggja tengibraut um Álafosskvos hvað svo hagsmunum íbúa í Mosfellsbæ líður. Rökin fyrir þessari staðhæfingu eru þau að forsendur sem skýrsluhöfundar gefa sér eða er látið té eru ýmist rangar eða vantúlkaðar. 

Lokaorð
Varmársamtökin fara þess á leit að umhverfisáhrif framkvæmdanna verði metin af fagmennsku skv. lögum um mat á umhverfisáhrifum. 

 

Athugasemdir við umhverfisskýrslu um mat á umhverfisáhrifum tengibrautar úr Helgafellshverfi um Álafosskvos að Vesturlandsvegi og inn í miðbæ Mosfellsbæjar. 
Varmársamtökin fara þess á leit við bæjaryfirvöld í Mosfellsbæ að forsendurnar sem notaðar eru sem viðmið til að meta umhverfisáhrif deiliskipulags tengibrautar um Álafosskvos verði teknar til gagngerrar endurskoðunar. Áskorun þessi grundvallast á þeirri niðurstöðu samtakanna að mikilvægum matsatriðum sé sleppt og að niðurstöður beri vott um skort á rannsóknum á raunverulegum umhverfisáhrifum tengibrautar um Álafosskvos. Þær forsendur sem nauðsynlegt er að endurskoða og innlima í matið lúta fyrst og fremst að byggðinni sem fyrir er, hagsmunum íbúa, atvinnustarfsemi og þeim skipulagsáætlunum sem öll uppbygging á svæðinu hefur grundvallast á síðast liðin 10 til 15 ár.  Ennfremur þeirri stefnu sem ítrekað kemur fram í aðalskipulagi Mosfellsbæjar 2002 – 2024 í útivistarmálum innan bæjarfélagsins, um umhverfismótun og hverfisvernd á bökkum Varmár.   Þær gildandi skipulagsáætlanir  sem taka ber sérstakt tillit til við mat á umhverfisáhrif tengibrautarinnar og í samanburði á valkostum eru þessar: 

-         Deiliskipulag miðbæjar Mosfellsbæjar 

-         Deiliskipulag íþrótta- og skólasvæðis við Varmá. 

-         Deiliskipulag Landahverfis. 

-         Deiliskipulag Álafosskvosar. 

-         Deiliskipulag Helgafellshverfis, III. áfanga (óstaðfest tillaga 2007) 

auk þess skipulagsáætlanir sem tilgreindar eru í athugasemdum við deiliskipulagið, þ.e .: 

-         Umhverfisskipulag Mosfellsbæjar 1997 (1998) 

-         Atvinnu- og ferðamálstefna Mosfellsbæjar 1999 – 2003 (virðist enn í gildi þar sem engin önnur stefna hefur verið kynnt fyrir bæjarbúum.) 

-         Aðalskipulag Mosfellsbæjar 2003-2024. 

 

Upplýsingar sem nauðsynlegt er að komi fram í mati á umhverfisáhrifum tengibrautarinnar. 
Í öðrum kafla skýrslunnar er fjallað um skipulagsferlið. Í ljósi þess að mikið er gert úr mikilvægi þess að samráðs sé gætt við íbúa í leiðbeiningum Skipulagsstofnunar um gerð umhverfisskýrslu, stingur beinlínis í augu að raunverulegur aðdragandi þess að skýrslan var gerð kemur hvergi fram.   Það fer ekki á milli mála að óánægja íbúa og barátta Varmársamtakanna eiga þar stóran hlut að máli. Samtökin fara því þess á leit við bæjaryfirvöld í Mosfellsbæ að sagnfræði deiliskipulagsins sé gætt og atburðarásinni lýst í samræmi við staðreyndir málsins, það er að Skipulagsstofnun kvað upp þann úrskurð að Mosfellsbær skyldi vinna umhverfisskýrslu í tengslum við deiliskipulagið. Áður hafði úrskurðarnefnd skipulags- og byggingarmála, í kjölfar kæru íbúa, kveðið upp þann bráðabirgðaúrskurð að vafinn léki á lögmæti skipulagsins. Var kæran dregin til baka eftir að Mosfellsbær felldi deiliskipulagið úr gildi og bæjarstjóri lofaði í fjölmiðlum að vinna skipulagið í sátt og samlyndi við íbúa.   Saga tillögu um tengibraut um Álafosskvos verður ekki sögð án þess að nefna aðalpersónur til sögunnar sem eru óánægðir íbúar og barátta þeirra og Varmársamtakanna fyrir endurbótum og samræmi í skipulagsmálum. 

 Í þriðja kafla skýrslunnar eru "áhrifasvæði" tengibrautarinnar tiltekin. Í þá upptalningu vantar tilfinnanlega deiliskipulag miðbæjar Mosfellsbæjar og deiliskipulag íþrótta- og skólasvæðis. Samkvæmt umhverfisskýrslunni er engu líkara en að tengibrautin endi við Vesturlandsveg. Fara Varmársamtökin þess á leit við bæjaryfirvöld að heildaráhrif tengibrautar um Álafosskvos verði metin og ekkert áhrifasvæði undanskilið matinu, sbr. ofangreindar athugsemdir. 

Í fjórða kafla skýrslunnar 4.1. eru forsendur umhverfismatsins tilgreindar. Vekur sérstaka eftirtekt þar sem um vinsælasta útivistarsvæði Mosfellsbæjar er að ræða, að stefna sú sem mörkuð er í aðalskipulagi Mosfellsbæjar í útivistar- og umhverfismálum er einfaldlega látin liggja á milli hluta. Einnig eru mikilvæg áhrifasvæði og skipulagsáætlanir s.s. miðbær Mosfellsbæjar og íþrótta- og skólasvæði við Varmá ekki nefnd til sögunnar. 

Í kafla 4.2. er því haldið fram að haft hafi verið samráð við Varmársamtökin.   Ekkert er fjarri lagi.  Ekkert samráð var haft við samtökin eins og matið á einni af tillögum samtakanna um fyrirkomulag umferðar úr Helgafellshverfi ber með sér. Sá fundur   sem verkfræðistofan Alta boðaði til 14. maí, var haldinn eftir að vinnu við skýrsluna var lokið. Þær leiðréttingar og athugasemdir sem Varmársamtökin höfðu fram að færa koma því hvergi fram í skýrslunni. Ein af þeim ábendingum sem fulltrúar samtakanna reyndu að koma á framfæri var að vegur yfir Álanes er ekki að tillögu Varmársamtakanna heldur hluti af aðalskipulagi Mosfellsbæjar. Það vekur athygli að vegurinn kemur hvergi fram í tillögum Mosfellsbæjar þ.e. kosti 1 og kosti 2 og hefur því engin áhrif á niðurstöður matsins á þeim. (á þeirra tillögum).

Vegur yfir Álanes er ekki að tillögu VS. og því engan veginn ein af forsendum umhverfismats á þeirri einu tillögu sem verkfræðifyrirtækið Alta sýndi áhuga, - án samráðs við samtökin. Þess er því farið á leit við bæjaryfirvöld að þessi rangtúlkun sé lagfærð. 

Eins og fram kemur í skýrslunni, virðast skýrsluhöfundar telja að VS. hafi aðeins lagt fram eina tillögu um fyrirkomulag umferðar úr Helgafellslandi. Hefði samráðs verið gætt vissu skýrsluhöfundar að samtökin hafa borið upp fleiri tillögur. Sú tillaga sem VS nefnir tillögu 2, hefur alla burði til að vera metin sem einhver besti valkosturinn með tilliti til umhverfisáhrifa (valkostur 6 að tillögu VS). Gert er ráð fyrir að umferð til og frá Helgafellshverfi fari um tengibraut undir hlíðum Helgafells í átt að Þingvallavegi og um hringtorg í útjaðri Ásahverfis og þaðan niður inn á Vesturlandsveg.  Tillagan gerir ráð fyrir óbreyttu fyrirkomulagi umferðar úr Landahverfi og Álafosskvos. Út frá skipulagsfræðilegu sjónarmiði hefur tillagan ótvíræða kosti. Auk þess sem hvergi er komið nærri svæðum á náttúruminjaskrá, menningarminjum ekki spillt, atvinnustarfsemi og útivistargildi ekki ógnað. Nægilegt landrými væri til vegagerðar og auðveldur samgangur milli hverfa tryggður.   Ennfremur væri dregið stórlega úr áhrifum tengibrautarinnar á skipulag miðbæjarins, ásýnd Mosfellsbæjar og íþrótta- og skólasvæði við Varmá. Fleira mætti nefna.
(Sjá myndir af tillögum Varmársamtakanna á slóðinni varmarsamtokin.blog.is)
Valkostur 7 að tillögu VS er að leggja tengibrautina í stokk undir Ásland. Sá kostur hefði jákvæðustu umhverfisáhrifin að því undanskyldu að   valda íbúum miklu ónæði á framkvæmdatíma. Meta þyrfti vandlega áhrif neðanjarðarumferðar á íbúa. Önnur umhverfisáhrif eru í fljótu bragði ekki sýnileg. Leiðin er tvímælalaust styst fyrir íbúa í Helgafellshverfi. 

Í kafla 5.1. er þess getið að VS. hafi kynnt tillögu sína, rétt er að samtökin kynntu tillögur sínar. (í fleirtölu) Skýrsluhöfundar völdu kost 5 án samráðs við   VS. eins og sú rangfærsla ber með sér að vegur yfir Álanes sé að tillögu samtakanna. Það að færa Þingvallaveg er ekki hluti af tillögu VS. þótt velta megi fyrir sér ýmsum hugmyndum. 

 Í kafla 5.2. er þess getið að ákveðnir umhverfisþættir liggi matinu til grundvallar á þeim tíma sem skýrslan var unnin lágu hljóðvistarútreikningar og mótvægisaðgerðir vegna hávaða ekki fyrir.   Í ljósi þess að hljóðvist á svæðinu mun ráða úrslitum um framtíð þess, er með öllu óásættanlegt að mat á hljóðvist skuli byggt á tilgátu. Það að færa gatnamót Álafossvegar og Helgafellsbrautar mun hafa gríðarleg áhrif á hljóðvist við Brekkuland og í Álafosskvos. Atvinnustarfsemi í Álafosskvos er háð "sjarma" þorpsins og friðsældinni sem þar ríkir. Huglægt mat á hljóðvist á þessu svæði er því með öllu ómarktækt. 

Veigamikilla atriða er ekki getið í matsspurningu í tengslum við loftgæði og vatnsgæði. Varmánni stafar mikil hætta af minnkandi vatnsmagni vegna uppbyggingar í Helgafellslandi m.a. vegna legu tengibrautarinnar. Hvernig tryggt verður að áin tapi ekki vatnsmagni kemur hvergi fram í skýrslunni en ætti að vera einn af  umhverfisþáttunum í matinu. Úrlausnir í tengslum við hreinsun ofanvatns eru í þessu sambandi lykilatriði. Minnkandi vatnsmagn mun hafa alvarlegar afleiðingar fyrir lífríki Varmár. Skýrsluhöfundar virðast ekki átta sig á vandamálinu sem hér um ræðir. Vatnabúskapur Varmár ætti hins vegar að vera einn af lykilþáttunum í mati á umhverfisáhrifum framkvæmda á þessu svæði. Með því að leiða vatn til sjávar er verið að spilla lífríki árinnar og útivistargildi Varmársvæðisins svo um munar. Þess er því farið á leit við bæjaryfirvöld að hverfisvernd Varmár sé virt og að úrlausnir í tengslum við meðhöndlun ofanvatns og heildaráhrif framkvæmda í Helgafellslandi á vatnabúskap árinnar verði metin og kynnt íbúum. 

Í  kafla 5.2. þar sem umhverfisþættir og viðmið eru kynnt til sögunnar er atvinnustarfsemi sem umhverfisþætti sleppt, þó hennar sé getið í upptalningu á "áhrifasvæðum" í sama kafla. Í samanburði á valkostum kemur síðan berlega í ljós hversu lítið vægi þessi afar mikilvægi þáttur fær í skýrslunni. Í upptalningu á "áhrifasvæðum" er vatnabúskap og lífríki árinnar sleppt. Ennfremur íþrótta- og skólasvæði við Varmá og íbúum í miðbæ Mosfellsbæjar. VS. fara þess á leit við bæjaryfirvöld að úr þessu verði bætt. 

Í 6. kafla skýrslunnar eru valkostir metnir með þeim ágöllum sem að ofan greinir. 

Tillaga Mosfellsbæjar: Kostur 2 

VS mótmæla þeirri tilgátu skýrsluhöfunda að kostur 2 (tillaga Mosfellsbæjar) hafi umtalsvert minni umhverfisáhrif en kostur 1 (fyrri tillaga Mosfellsbæjar). Teljum við að sú niðurstaða byggi á þeim ófullnægjandi forsendum sem matið er byggt á. – Sbr. gagnrýni hér að ofan. 

Eins og áður segir byggir mat á hljóðvist á tilgátu þar sem lítið er gert úr þeirri afdrifaríku breytingu að opna Álafosskvos fyrir hávaða frá umferð um tengibrautina og hávaða frá kyrrstæðum bílum við gatnamót Álafossvegar og Helgafellsbrautar sem færð hafa verið inn í Kvosina. Telja VS. að mat á hljóðvist sé ómarktækt og þurfi að vinna aftur frá grunni   með tilliti til  viðkvæmni starfseminnar og svæðisins í og við Kvosina. 

Mat á loftgæðum er háð samskonar annmörkum. Ekkert liggur fyrir um mælingar á loftmengun og heldur ekki sammögnunaráhrif frá öðrum mengunaruppsprettum s.s. Vesturlandsvegi og áætluðum vegi yfir Álanes austan Álafosskvosar. Gera má ráð fyrir að mengun aukist til mikilla muna í Kvosinni með tilkomu gatnamótanna við Álafosskvos. Talað er um að lengd akstursleiða skipti sköpum varðandi loftmengun. (Athugasemdir varðandi þetta atriði er að finna í ath. við deiliskipulagið.) 

VS. telja að besta leiðin til að stytta akstursleiðir sé að skapa íbúum Mosfellsbæjar atvinnutækifæri innan bæjarfélagsins. Þetta er m.a. hægt að gera með því að ógna ekki atvinnustarfsemi þeirri sem nú þegar er fyrir hendi í Álafosskvos og sem á samkvæmt aðalskipulagi Mosfellsbæjar að stuðla að í Kvosinni. Íbúar, Varmársamtökin og fleiri binda miklar vonir við uppbyggingu ferðaþjónustu, útivistargildi og atvinnuskapandi, varðveislu og endurnýjun gamalla bygginga, þ.e. menningarminja í Álafosskvos. 

Í mati á vatnsgæðum eru áhrif þess að flytja burt vatn af svæðinu ekki metin. Einnig virðist fara framhjá skýrsluhöfundum að tengibrautin liggur innan verndarbeltis á bökkum Varmár sem er á náttúruminjaskrá. Sömu sögu er að segja um gatnamótin sem búið er að færa inn í Kvosina. 

Áhrif tengibrautar á menningarminjar og atvinnuskapandi framtíðarnýtingu þeirra teljum við gróflega vanmetin. Í deiliskipulagi Álafosskvosar, aðalskipulagi Mosfellsbæjar, umhverfisskipulagi o.s.frv. má lesa sér til um forsendur sem uppbygging og atvinnustarfsemi í Kvosinni hefur byggt á undanfarin 10 – 15 ár. Stefna þessara áætlana er að upp rísi lista- og menningarþorp í Álafosskvos. Er sú stefna að hluta til orðin að veruleika. Mikið er gert úr útivistargildi svæðisins og sérstöðu þess í ofangreindri stefnu. Með lagningu tengibrautar um Álafosskvos er þessum áætlunum um nýtingu svæðisins stefnt í voða. Í skýrslunni er hvergi lagt mat á þann vanda sem fylgir því að staðsetja 10 000 bíla tengibraut á svæði sem þrífst á friðsæld, náttúrufegurð og samspili þessara þátta við menningarminjar sem eiga sér afar merka sögu. Er skýrslunni því verulega ábótavant að þessu leyti. 

Áhrif tengibrautar á landnýtingu eru metin út frá afar þröngum forsendum. Í fyrsta lagi er það landrými sem hér um ræðir allt of lítið fyrir þau umferðarmannvirki sem rísa eiga í Álafosskvos, þ.e. Helgafellsbraut og gatnamót hennar. Í öðru lagi er útivistargildi svæðisins aðeins miðað við þann landskika sem tengibrautin á að liggja um sem telja verður nánast fáránlegt. 

Í tengslum við mat á samgöngum verður að teljast óraunhæft að miða við núverandi gatnakerfi. Rétt væri að miða það við framtíðaráætlanir um fyrirkomulag umferðar sem koma til framkvæmda innan fárra ára. Leiðir þetta m.a. til þess að áhrif tengibrautarinnar á samgöngumál í næsta nágrenni við íþrótta- og skólasvæði við Varmá og miðbæ Mosfellsbæjar eru ekki metin. Áhrif tengibrautarinnar á umferð gangandi vegfarenda á milli hverfa eru stórlega vanmetin eins áhrif   hennar á innra skipulag svæðisins. Tengibrautin sker beinlínis í sundur öll hverfi á svæðinu sem skapar slysahættu og torveldar samgöngur gangandi vegfarenda á milli hverfa. Meta þarf áhrifin af legu tengibrautarinnar út frá þeim skipulagsvanda sem hér blasir við og sem stríðir gegn öllum lögmálum vandaðrar umhverfismótunar. 

Mati á áhrifum tengibrautarinnar á ásýnd og einkenni svæðisins eru gerð skil í athugasemdum við deiliskipulagið og er hér með vísað í þá heimild. 

Eins og áður hefur komið fram eru áhrif tengibrautarinnar á fasteignaverð í Brekkulandi og Álafosskvos stórlega vanmetin. 10000 bíla umferð á ekki samleið með þeirri atvinnustarfsemi sem fram fer í Kvosinni, en þar fer saman atvinnuhúsnæði og hýbýli íbúa. Þar sem áhrif á atvinnustarfsemi hafa ekki verið rannsökuð gefur auga leið að áhrif á fasteignaverð er ekki hægt að meta. VS. telja afar brýnt að gerð sé fagleg úttekt á áhrifum tengibrautarinnar á atvinnustarfsemi og framtíð hennar í Kvosinni. Fyrr verða áhrif tengibrautar á fasteignaverð ekki metin. 

Í niðurstöðu mats á kosti 2 vantar áhrif vegar yfir Álanes. 

Tillaga Varmársamtakanna: Kostur 5

Matið á kosti 5 byggir eins og fyrr greinir ekki á réttum forsendum. Matið verður því að teljast ómarktækt. 

Varmársamtökin skora á skýrsluhöfunda og verkkaupa, þ.e. bæjaryfirvöld í Mosfellsbæ að leita samráðs um val á kostum og forsendur þeirra við samtökin. Við leggjum til að lagt verði raunhæft mat á fleiri tillögur samtakanna sem nefna mætti valkost 6 og valkost 7. Tillögunum eru gerð nánari skil í textanum hér að ofan. 



[1] Reyndar fellur þetta mat skýrsluhöfunda um sjálft sig þar sem aðalskipulag gerir ráð fyrir safngötu úr Helgafellshverfi yfir Álanes og inn á Álafossveg austan megin Kvosarinnar. 
[2] Vandséð er að hér sé um safngötu að ræða þar sem hún tengir hverfi en ekki húsagötur þar sem vegurinn liggur yfir Álanes. 

